Plan especial de protección do parque Quiñones de León elaborado coa finalidade de ordenar e protexer o sistema xeral do parque público, do conxunto arquitectónico dos xardíns históricos e artísticos.


Vexetación do parque de Castrelos 

A vexetación do parque de Castrelos é consecuencia dun continuado manexo e selección das especies vexetais por parte do home seguindo criterios de exotismo, cromatismo ou paisaxismo, con ausencia dos ambientais. Buscouse a creación dunha determinada paisaxe co obxectivo de procurar a estética, logo a diversidade e, por último, a funcionalidade a escala humana. En calquera caso, hai que sobrancear o legado histórico que supoñen estes xardíns no seu conxunto.

Dentro do pazo, a escolma de especies foi o resultado de diferentes correntes paisaxistas dos seus deseñadores manténdose a estructura clásica dun pazo galego composto por un xardín ornamental na zona máis próxima á edificación principal, a continuación unha horta (xa desaparecida) e no extremo un bostedo. É neste grupo de árbores e plantas das mesmas características onde se pode encontrar unha composición floral na que as especies autóctonas aínda comparten certo protagonismo.

No xardín ornamental diferéncianse tres parcelas de deseño moi coñecido que se corresponden coa rosaleda, o xardín francés e maila pradeira de té, nas que a composición floral varía en función dos obxectivos estéticos de cada deseño.

Fóra do pazo, o manexo da vexetación consistiu basicamente na plantación de árbores exóticas redeadas de pradeiras de céspede. Na reforma da zona na que se encontra a actual lagoa realizouse un tratamento ornamental máis intenso.

A área situada entre o galiñeiro do auditorio e o aparcamento fronte o pazo caracterízase pola presencia de árbores de elevada altura, moitos deles perennes, que xeran amplas zonas de sombra que dificultan o crecemento do céspede.

A área que abrangue o resto da zona vai desde as inmediacións do muro do pazo ata o contorno do estanque. Na súa parte superior, presenta as únicas formacións de sotobosque, aínda que moi degradado, mentres que segundo se achega ó estanque cobra un aspecto máis coidado con árbores grandes e novas rodeadas de céspede.

Outro espacio é o contorno do estanque, exemplo dunha vexetación axardinada moi esixente en coidados.

As beiras do río Lagares e unha grande extensión na súa marxe dereita presentan un alto nivel de degradación causado polas obras executadas para a creación dunha escollera.

Somentes existen comunidades botánicas con certo grao de naturalidade en determinadas zonas do parque de escasa superficie. Trátase de comunidades propias de ambientes antropizados, que medran en lugares alterados, xa sexa debido ó pisoteo, á construcción de infraestructuras ou ó desbroce continuado.

Nas marxes do río Lagares era onde se concentraba o manto vexetal de maior valor ecolóxico. Tralas obras realizadas na instalación do colector da marxe, o bosque de ribeira foi quen de rexenerarse parcialmente, sobre todo preto do Pontillón. Sen embargo, unha nova intervervención nada respectuosa co funcionamento ecolóxico dun río como a instalación dunha escollera de pedra, supuxo un novo revés á vexetación ripícola.

Nos vellos muros de pedra do Parque de Castrelos crece unha vexetación característica destes hábitats. Pese á modesta biomasa desta formación, recolle comunidades de interese, en particular o muro oeste do pazo que o separa do parque, unha zona sombría e húmida con poboacións de fentos e hepáticas, entre outros, que contribúen a incrementar a diversidade botánica do parque.

O bostedo do pazo, situado na zona máis afastada da edificación, mantivo un carácter relativamente asilvestrado que permitiu o desenvolvemento de individuos de especies autóctonas que adquiriron unhas dimensións pouco habituais. Ó mesmo tempo, o bostedo é practicamente a única zona do parque onde existe un certo sotobosque que combina especies propias con outras introducidas.

Na actualidade, a vexetación do bostedo é manexada pola Concellería de Patrimonio Histórico coa intención de eliminar as árbores enfermas e de potenciar o carácter autóctono do lugar. Esta actuación, encaixa perfectamente coa proposta de xestión desta zona elaborada polo equipo redactor do Plan Especial.

Tras facer un repaso da vexetación do parque, pódese destacar que, pola súa diversidade e magnitude, as súas árbores monumentais se converten na característica máis sobranceira do parque de Castrelos. Hai árbores insubstituíbles cunha idade, rareza ou tamaño que constitúen parte do patrimonio natural da cidade de Vigo e de Galicia.

A proposta do Plan Especial de Protección establece oito áreas de actuación entre as que está a relativa á protección e conservación. O coidado e mantemento dos xardíns históricos do Pazo deberán garantiren a súa preservación de forma indefinida, segundo se propón nas medidas e accións a adoptar. Para iso, cómpre a aplicación de melloras e a consolidación das estructuras e vexetación tal e como foron deseñadas. No aspecto vexetal, faise imprescindible a observación minuciosa dos tratamentos fitosanitarios e maila reposición dos exemplares mortos.

Con respecto ó bostedo presente na parte final do Pazo e seguindo as ordenanzas municipais en canto a xestión de zonas verdes, favorecerase unha tendencia cara a constitución dun bosque mixto autóctono ou fraga. Substituiranse de maneira gradual, por morte ou eliminación artificial selectiva, as especies invasoras alóctonas por especies propias do ecosistema forestal climático da zona.

Entre as propostas de actuacións a desenvolver, segundo o plan, está o mantemento do deseño orixinal da distribución do terreo: entrada principal, rosaleda, xardín francés, horta e bostedo. A rexeneración da área de horta tralos xardíns históricos, un programa de substitución de plantas moribundas ou deterioradas por outros exemplares da mesma especie e maila potenciación dos viveiros situados ó fondo do xardín son outras das propostas.

A área de conservación e conservación forestal está formada por unha franxa continua de arborado que se sitúa na ladeira colindante das proximidades do Pazo e na zona alta do tramo do río Lagares que atravesa o parque. Caracterízase polo dominio de árbores monumentais que medran sen ningún criterio específico, plantados en función da oportunidade.

A aglomeración humana que se produce durante os espectáculos que se realizan no auditorio de Castrelos provoca un importante impacto para a flora arbórea. Este impacto consiste basicamente na compactación do terreo que lle afecta ó sistema radical e danos físicos sobre o tronco, ós que hai que engadir algúns actos de vandalismo. Para tratar de limitar, no posible, estes danos procederase a protexer as árbores singulares e novas que o precisen.

Medidas e accións

Ademais da substitución gradual, por mortandade ou enfermidade grave, de exemplares exóticos por especies autóctonas para crear un bosque de características máis naturais, proponse a creación de novos hábitats nos pequenos humedais con vexetación característica e pradeiras.

O encharcamento que se produce en determinadas áreas do parque posibilita a creación de pequenos humidais colonizados por unha vexetación característica. Noutras zonas situadas tanto no extremo norte como no sur existen pradeiras nas que se deben diversificar as especies vexetais empregando plantas determinadas.

Outra proposta consiste pretende a mellora da estructura forestal mediante a creación de áreas de sotobosque. Tanto nas proximidades do muro do pazo como no terraplén do aparcamento frontal á entrada do pazo existen espacios de pouco tránsito nos que é posible crear zonas de sotobosque.

Os obxectivos desta medida son a creación de zonas de vexetación densa que sirva de refuxio e alimentación a certos grupos zoolóxicos, a mellora da cuberta vexetal utilizando especies cun menor custe de mantemento pola súa óptima adaptación ó medio, favorecer os procesos de xeneración de solos e evitar a perda dos mesmos, achegar a vexetación natural da comarca para dala a coñecer a unha poboación eminentemente urbana e complementar os hábitats naturais do parque e do corredor do río Lagares.

O actual emprazamento do viveiro municipal na ribeira do río Lagares supón unha distorsión fronte á continuidade paisaxística da zona e dificulta o paseo dos usuarios do parque polas marxes do río. É por iso que se propón, dunha parte, a potenciación ó máximo posible do viveiro municipal situado no interior do recinto do Pazo de Castrelos e, por outra, se fose necesario o traslado do viveiro que linda co Lagares ata a zona sur do parque, limitando co muro do pazo e co muro do parque. En ningún caso o traslado debe mermar o funcionamento e productividade do viveiro, senón mesmo debería supor unha gañancia en canto a espacio e operatividade. 

